
I. ERANSKINA
HITZARMENA BERRESTEKO FORU ARAU PROIEKTUA, HAIN ZUZEN, ARABAKO FORU ALDUNDIAK ZERGA ADMINISTRAZIOKO ESTATU AGENTZIARI EGINDAKO KUDEAKETA ESLEIPENEKO HITZARMENA, ARABAKO FORU ALDUNDIAREN INFORMAZIO JAKIN BAT AUTONOMIA ERKIDEGOENTZAT, NAFARROAKO FORU ERKIDEGOARENTZAT ETA CEUTA ETA MELILLA HIRIENTZAT ESKURAGARRI JAR DADIN.
ZIOEN ADIERAZPENA

COVID-19aren pandemiaren aurrean enpresa kaudimenari laguntzeko ezohiko neurriei buruzko martxoaren 12ko 5/2021 Legegintza Errege Dekretuaren (aurrerantzean, 5/2021 Legegintza Errege Dekretua) bidez neurri batzuk onetsi ziren indartutako babes esparru bat eskaintzeko. Horren bitartez, baliabide asko emango dira pandemiaren iraupenaren eta inpaktu ekonomikoaren ondorioz zaurgarriagoak izan daitezkeen enpresei, sektoreei eta lurraldeei laguntzeko eta hori guztia likidezia eta kaudimena indartzeko eta ekonomia nazionala gehiegi ez zorpetzeko, hala, ekoizpen sarea eta enplegua mantenduz, inbertsioa sustatuz eta Espainiako jarduera ekonomikoaren balioaren suntsiketa ez emankorra saihestuz eta, aldi berean, hurrengo hilabeteetan askotariko enpresa eta sektoreen artean berresleipena gauzatu dadin. 
Legegintza Errege Dekretuak onetsitako neurrien artean, I. tituluan aurreikusita dago autonomo eta enpresentzat zuzeneko laguntzen covid lerro bat sortzea, hala sektore pribatuaren kaudimena bultzatzeko enpresei eta autonomoei zuzeneko laguntzak emanez.
Legegintza Errege Dekretuaren 3. artikuluko 1. apartatuan hautagarritasun betekizunen eta laguntzaren zenbatekoa finkatzeko irizpideen oinarrizko esparrua zehazten da eta laguntza horien onuradun gisa horiek arautzen dituen araudiak zehaztutako sektoreei atxikitako enpresariak edo profesionalak eta erakundeak hartzen dira. Era berean, horien 2020ko Balio erantsiaren gaineko zergaren edo zeharkako zerga baliokidearen urteko eragiketen bolumena -deklaratutakoa eta administrazioak egiaztatutakoa- ehuneko 30 gutxiagokoa izan beharko da 2019rekin alderatuz. 
Hura betetzeko, autonomia erkidegoek, Nafarroako Foru Erkidegoak eta Ceuta eta Melilla hiriek Arabako Foru Aldundiaren titulartasuneko informazioa behar dute. 5/2021 Legegintza Errege Dekretuan berariaz jasota dago informazio jakin bat dagokion zerga administrazioak eman behar duela autonomia erkidegoek, Nafarroako Foru Erkidegoak eta Ceuta eta Melilla hiriek hala eskatu ondoren.
Gainera, Arabako Lurralde Historikoari dagokionez, Arabako zergen otsailaren 28ko 6/2005 Foru Arau orokorraren 92.1 artikuluaren d) eta l) hizkietan xedatuta dago zerga administrazioak bere zereginak egikaritzean jasotzen dituen datuak, txostenak eta aurrekariak isilpekoak izan arren, horiek lagatzeko aukera dagoela, beste kasu batzuen artean, lagapen horren xedea administrazio publikoekin lankidetzan jardutea denean iruzurraren aurka borrokatzeko, funts publikoen kargurako laguntzak edo dirulaguntzak jasotzeko edo dagozkien zereginak egikaritzeko; bigarren kasu horretan, zergapekoek hornitutako datuetarako aurretiazko baimena eman beharko dute. 
Zerga Agentziaren, autonomia erkidegoen, Nafarroako Foru Erkidegoaren eta Ceuta eta Melilla hirien arteko zerga informazioa jakinarazteko ohiko bitartekoak kontuan hartuz eta, bereziki, 5/2021 Legegintza Errege Dekretuaren 3. artikuluan aurreikusitakoa betetzeko eta laguntza horien izapidetzea hobetzeko, alderdi guztiek uste dute modu azkar eta eraginkorrena dela zerga agentziak tratatu eta autonomia erkidegoei, Nafarroako Foru Erkidegoari eta Ceuta eta Melilla hiriei berak ematea laguntzak izapidetzeko behar duten Arabako Foru Aldundiaren titulartasuneko zerga informazioa, horiek aurretiaz eskaria egin ondoren.
Ondorioz, hitzarmena egin da Arabako Foru Aldundiak Zerga Administrazioko Estatu Agentziari kudeaketa esleipena emateko, Arabako Foru Aldundiaren informazio jakin bat autonomia erkidegoentzat, Nafarroako Foru Erkidegoarentzat eta Ceuta eta Melilla hirientzat eskuragarri jar dadin. 
ARTIKULU BAKARRA
Lehenengoa eta bakarra. - Hitzarmena berresten da, hain zuzen, Arabako Foru Aldundiak Zerga Administrazioko Estatu Agentziari kudeaketa esleipenekoa, Arabako Foru Aldundiaren informazio jakin bat autonomia erkidegoentzat, Nafarroako Foru Erkidegoarentzat eta Ceuta eta Melilla hirientzat eskuragarri jar dadin. 

